Кызыл китап ни сөйли?
(Әйләнә-тирә дөнья. I сыйныф)
Илиза АХУНОВА,
Актаныштагы 1 нче урта мәктәпнең югары квалификация категорияле башлангыч сыйныфлар укытучысы 
Максатлар: сирәк очрый торган һәм юкка чыгу куркынычы янаган үсемлекләр, хайваннар белән таныштыру; Кызыл китап турында мәгълүмат бирү; укучыларда сирәк очрый торган үсемлекләрне, хайваннарны саклауга омтылыш тәрбияләү, экологик тәрбия бирү. 
Җиһазлау. Дәреслек (А.А.Плешаков, М.Ю.Новицкая. Әйләнә-тирәбездәге дөнья. I сыйныф); «Эш дәфтәре»; Татарстан һәм Актанышның Кызыл китабы; чәчәк рәсемнәре; проектор; нетбук.
Дәрес барышы.

I. Мотивлаштыру этабы. Һава торышына күзәтү үткәрелә.
Укытучы. Укучылар, хәзер елның кайсы вакыты? Әгәр урманга барсак, без нәрсәләр күрер идек? (Тактага язның беренче чәчәкләре магнит ярдәмендә беркетелеп «Урман аланы» ясала.)
1. Әңгәмә.
– Балалар, тактада нәрсәләр күрәсез? Болар нинди чәчәкләр? Әйдәгез, аларның матурлыгына сокланыйк әле. (Балалар, сокланып, өндәү җөмләләр төзи.)

– Бу чәчәкләрне таныйсызмы? (Укучыларның җаваплары тыңлана.)
(Берничә укучы такта янына чыгып, магнит ярдәмендә беркетелгән чәчәкләрне җыя.)
– Балалар, нинди чәчәкләр җыйдыгыз? (Умырзая, энҗе чәчәк, йокы үләне.)

– Бу чәчәкләр турында сез нәрсәләр беләсез? (Җаваплар тыңлана, укытучы тулыландыра.)

– Балалар, сезгә каникул көннәрендә урман аланнарында, болыннарда еш булырга туры килер. Сез анда чәчәкләрнең тагын да матуррак төрләре белән очрашырсыз. Шулай да мин аларның кайберләре белән хәзер үк таныштырып үтәм. (Гербарий күрсәтелә.)
2. Энҗе Авзалованың «Бу гүзәллек яшәрме?» дигән шигыре укыла.

Җир елый ишетәсезме?

Мин ишетәм!

Чылтырап аккан чишмәләр

Нигә кипкән?

Җир елый ишетәсезме?

Мин ишетәм!

Сандугачлы талкайларны 

Кемнәр кискән?

Табигатьне кемнәр шулай

Әрәм иткән?

Кешеләрдән миһербанлык кая киткән?

Җир елый ишетәсезме?

Мин ишетәм!

Бу гүзәллек, бу Җир шары

Яшәр микән?
(Әсәр турында фикер алышу үткәрелә. Көндәлек тормышта була торган хәл-вакыйгаларга мисаллар китерелә.) 
3. Укытучы. Балалар, тактага карыйк әле. Безнең «Урман аланы»быздагы чәчәкләр кая китте? (Без аларны үзебез җыйдык.)
– Без дөрес эшләдекме? (Төрле җаваплар тыңлана.)
Укытучы. Балалар, матурлыгы өчен, дарулар ясар өчен кешеләр бик күп үсемлекләрне, чәчәкләрне өзә. Шуңа күрә бик күптөрле үләннәр бөтенләй юкка чыга яки бетү алдында тора.
II. Максат кую этабы.

– Үсемлекләр юкка чыкмасын өчен аларга ничек ярдәм итеп була? (Җаваплар тыңлана.)

– Балалар, без белдек, ә башкаларга ничек аңлатыйк соң? (Фикерләр тыңлана.)
III. Планлаштыру этабы.

– Димәк, балалар, без бу дәрестә нәрсә турында өйрәнәчәкбез? Нәрсә турында сүз алып барачакбыз? (Табигатьне саклау турында сөйләшәчәкбез.)
IV. Чишелеш эзләү.
Укытучы. Балалар, сездә нинди тәкъдимнәр бар? (Парларда тикшерү. Фикерләрен тыңлау. Балалар экологик билгеләр ясый. Эш парларда башкарыла.) Балалар ни өчен кызыл төс белән ясадыгыз?
Менә бу китапның тышы нинди? Ни өчен кызыл? (Кызыл китап белән таныштыру.)
Укытучы өчен белешмә. 1948 елда Халыкара табигатьне саклау берләшмәсе каршында юкка чыгу куркынычы янаган үсемлек һәм хайваннар төрләре буенча комиссия оештырыла. Англия зоологы Питер Скот тәкъдиме белән Халыкара Кызыл китап булдырыла. 1966 елдан анда сирәк төр үсемлек һәм хайваннар исемлеге, аларга аңлатмалар теркәлә башлый. СССР Кызыл китабы 1974 елда дөнья күрә. Аннан соң төрле республикаларның да шундый ук китаплары барлыкка килә башлый. Татарстан Республикасының Кызыл китабын булдыру турындагы карар 1993 елда кабул ителә. Беренче басмасы 1995 елда чыгарыла. Анда аерым биологик төрләрнең таралышы, кимү һәм юкка чыгу сәбәпләрен күрсәткән кыскача документаль мәгълүматлар күрсәтелә. Китапка 22 төр суүсем, 24 лишайник: 15 мүк, 415 югары төзелешле үсемлек, 23 гөмбә, 107 умырткасызлар (шулар арасында 100 бөҗәк) һ.б.лар тупланган.
Кызыл китапны халык үзе булдырган, ул үзенең хатасын төзәтергә уйлаган. Кызыл китапның кызыл битләре дә, яшел битләре дә бар. Кызыл битләргә сакланырга тиешле табигать вәкилләре язылса, яшел биткә инде үрчегән, югалу куркынычы беткән табигать вәкилләре языла. (Слайд күрсәтелә.)
· Физминутка.
V. Яңа белемнәрне куллану.
1. Дәреслек белән эш. 12 нче биттәге мәгълүматны уку. Кызыл китапка кергән хайваннар, үсемлекләр белән танышу. (Сары башмакчык, тереклек тамыры (жень-шень), лотос, реликт кисмән, ак торна һ.б.)
– Бу үсемлекләр, җәнлекләр ни өчен юкка чыккан соң?
2. Актанышның Кызыл китабына кергән үсемлекләр һәм хайваннар белән танышу. (Слайд күрсәтелә.)
3. Эш дәфтәрендә Кызыл китапка кергән үсемлекләрне кушымтадан карап буяу.

4. «Нәрсә артык?» уены. (Төлке, куян, зубр.)
5. Бала.ру сайтыннан Резеда Вәлиеваның «Кыңгырау чәчәк» дигән шигырен тыңлау. Шигырь буенча фикер алышу.
–
Куян турында нәрсә әйтә алыр идегез?
· Малай турында нинди фикерләрегез бар?
· Табигатьнең дусты дип кемне атар идегез?
· Кыңгырау чәчәк дус сүзенең мәгънәсен ничек аңлаган?
· Сез кемгә охшарга тырышыр идегез?
· Малайга нинди әйтер сүзләрегез бар?
Укытучы. Дөрес, балалар, без дә сезнең белән куян кебек табигатьнең дуслары булыйк. Аны юкка чыгаручылардан саклыйк.
6. Һәр бала нетбукта «Кыңгырау чәчәк» әсәре буенча бирелгән сорауларга җаваплар әзерли. 
VI. Дәрескә йомгак. (Рефлексия) Бәяләү һәм үзбәя.
Дәреснең темасы нинди иде? Без нәрсә белдек? Ничек белдек? Дәрес темасын аңлый алдыгызмы? Үзегезнең эшчәнлекне ничек бәяләрсез?
